Declaración da Plataforma Medioambiental de Corrubedo

RESUME

Segundo a Xunta o LIC do Complexo Húmido de Corrubedo (9.312 has.), que abrangue dende o Castro de Baroña (Porto do Son) até a Illa de Sálvora (Ribeira) será o primeiro espazo da rede Natura 2000 cun Plan de Ordenación de Recursos Naturais, que teoricamente se está xa a redactar, pois foi licitado en decembro de 2006. No entanto, a Consellería de Medio Ambiente aínda non sabe que superficie forma parte do LIC, pois vén de facer publica a súa intención de amplialo metendo todo o cabo Corrubedo e a punta Laxe Brava. Mentres para a Consellería de Medio Ambiente o LIC de Corrubedo será o exemplo a seguir en toda a Rede Natura, para a de Pesca é bo sitio para instalar 3 macropiscifactorías que farán –e nalgúns casos xa fan– vertidos altamente contaminantes nas augas do mar. Ou mal exemplo, ou mal sitio.
A Plataforma de Corrubedo esixe un Plan de Ordenación e un de Uso e Xestión que permita aos veciños e veciñas convivir con tan senlleiro espazo protexido con plans de promoción económica sustentábeis, relacionados co medio ambiente, que redunden no benestar veciñal. Só deste xeito poderemos conservar o noso, facendo que a xente vexa na protección da natureza un recurso de futuro, e non unha simple declaración sen sentido. 

CORRUBEDO: DE PROTEXER, PROTEXER EN SERIO

En decembro de 2006 a Consellería de Medio Ambiente e Desenvolvemento Sostíbel licitaba a redacción dun Plan de Ordenación de Recursos Naturais e do Medio Físico do Lugar de Importancia Comunitaria (LIC) e Zona de Especial Protección dos Valores Naturais (ZEPVN) denominado Complexo Húmido de Corrubedo. 

Con isto, e segundo a mesma Consellería, “optou pola elección desta franxa costeira para iniciar a nova ordenación debido á confluencia na mesma de catro figuras de protección específica, como son o Parque Natural, o Humidal Protexido, o Humidal de Importancia Internacional (Ramsar) e a Zona de Especial Protección para Aves (ZEPA).” Esta confluencia non é, como é lóxico, doada de atopar en toda a Península Ibérica.

Polo visto, deste xeito o novo Plan de Ordenación permitiría adaptar as necesidades actuais de protección deste ámbito, que conta cunha superficie total de 9.312 Ha e que abrangue dende o Castro de Baroña, no Porto do Son, até a Illa de Sálvora, en Ribeira, e que, asemade, é tamén Parque Nacional. Neste amplo corredor costeiro, exemplo dos nosos valores naturais segundo a mesma Xunta, só faltaba o cabo Corrubedo, polo que é inconexo, un salto da vergoña xa de todos coñecido que sempre tivo como finalidade aproveitar a absoluta virxindade da zona, conservada dende sempre sen agresións nin urbanísticas nin industriais, para venderlla ás multinacionais que fabrican peixes.

Os mapas do LIC pódense baixar na web da Consellería: http://medioambiente.xunta.es/datosLic.do?id=20&nome=Complexo%20h%FAmido%20de%20Corrubedo&categoria=lic

Así mesmo, o Plan de Ordenación, figura imprescindíbel para o desenvolvemento sustentábel dun espazo protexido, incluiría as normas de directa aplicación non só para os compoñentes do espacio natural, senón tamén para a ordenación urbanística e dos usos e aproveitamentos que se desenvolvan neste ámbito, actualizando o Plan de Ordenación de 1992 do Parque Natural do Complexo dunar de Corrubedo e Lagoas de Carregal e Vixán (espazo que rodea ás dunas de preto de 1.000 hectáreas). 

DEBIDO A ISTO DECLARAMOS

- Co Plan de Ordenación de Recursos (PORN) que supostamente se está a redactar sería a primeira vez que se regula en Galicia un espacio de Rede Natura mediante unha figura de ordenación territorial, o que permitirá dispoñer dun documento cunha regulación pormenorizada dos recursos existentes nesta área e en toda a súa zona de influencia. Escollendo Corrubedo a Xunta admite o liderádego deste LIC, a súa excepcional importancia, dentro da Rede Natura en Galicia.
- O PORN do LIC aínda non existe, e a Consellería de Medio Ambiente xa manifestou a intención de ampliar a rede Natura 2000 a todo o cabo, e polo tanto facer que o LIC sexa un corredor continuo. Non se entende como se pode estar a redactar o primeiro PORN sen ter aínda definido o espazo protexido e con plans de expropiación para instalar na zona industrias contaminantes.

- A instalación dunha macropiscifactoría por parte da Consellería de Pesca a rentes do LIC (e na zona que Medio Ambiente pretende ampliar) afectaría de seguro directamente ao LIC. Non estar dentro dos lindes da Rede Natura non significa que non se contamine si se verte nela.

- Calquera que vexa o mapa do LIC Complexo Húmido de Corrubedo comprobará que os seus lindes están feitos tendenciosamente, pegando voltas e reviravoltas no cabo Corrubedo e na Punta Couso (Aguiño) para deixar espazo para a instalación de macropiscifactorías. Non se trata dun mapa serio dun espazo protexido, é un capricho moldeado para as multinacionais fabricantes de peixes.

- A Plataforma non entende como nun LIC que se vai pór como exemplo de regulación da zona Natura 2000 a Xunta programa, por parte da Consellería de Pesca, nada máis e nada menos que 3 piscifactorías: 1) Nova piscifactoría na Laxe Brava (Teira-Corrubedo) de 308.000 metros cadrados; 2) Ampliación da piscifactoría de Seráns (Porto do Son) de 115.000 metros cadrados e 3) ampliación da piscifactoría da Punta Couso (Ribeira) de 55.000 metros cadrados.

-A Plataforma Medioambiental de Corrubedo esixe á Xunta un LIC continuo, que abranga todo o cabo Corrubedo. Esixe asímesmo que non se constrúa a fábrica de peixes na Laxe Brava e que non se amplíen as de Seráns e Couso, nas que, ademais, se debe instalar cadanseu sistema de depuración. Tamén, é preciso con urxencia un Plan de Ordenación e posteriormente un Plan de Uso e Xestión que permita aos veciños e veciñas convivir con tan senlleiro espazo protexido con plans de promoción económica sustentábeis, relacionados co medio ambiente, que redunden no benestar veciñal. Só deste xeito poderemos conservar o noso, facendo que a xente vexa na protección da natureza un recurso de futuro, e non unha simple declaración sen sentido.

